
55

A-ô crio da donna, chi ëa segnale inteiso,

Circa duxento Indien ciù asbriæ, ciù pronti,

Che no cöran i loi quando han sorpreiso

E pegoe o e crave a-i proeî, o a-i boschi, o a-i fonti;

Che no cöran a-ô lô, ch’a-ô lasso atteiso

O resta, i paizanetti zù da-i monti;

Sätavan fêua dä valle e dä foresta,

Dove ëan ascosi, con Caonabbo ä testa.


56

Sei de lô subito intran ne-ô torrente

Con a cautela d’un ch’ô no s’incalla;

S’accostan a-ô foestê che finalmente

A son de sbatte ô l’ëa vegnûo sciù a galla:

Un de voeîlo aggiuttâ amichevolmente

O finze, e ô lascia ch’ô s’attacche ä spalla,

Ma ô scûggia a posta: Alana ô ghe va apprêuvo,

E zù a-ô fondo ô preçipita denêuvo.


57

D’un atro Alana ô s’attaccava a-ô brasso,

Ma l'Indian comme tiôu da un peiso grosso

O se chinava, e tiava Alana a-ô basso;

Questo e gambe d’un terso chi ëa un colosso

O l'abærra: lê ô finze de fâ un passo

Fâso, ô trapella e ô ghe derrûa zù addosso;

Fan mostra i atri de voeî dâghe aggiûtto,

Ma invece l’abbarlûgan zù do tutto.


58

E se cacciavan subito, temendo

Ch’ô tentasse d’alzâse, intorno a lê,

E finzendo sbagliâ nell’invexendo

Se l'accuegan d’accordio sotto i pê;

O se va ô meschinetto dibattendo

Pe vegnî a respiâ l'aia e vedde ô çê,

Quelli comme imbroggiæ, mentre ô sta sciù.

Ghe cazzan tûtti addosso e ô schissan zù.

